
kjak

at hetta Sundsmálið ikki ”verður 
trumfað ígjøgnum” eins og Skansa­
bryggjan, men afturímóti er væl 
lagt til rættis.  (Marini Katrinu Frý­
dal á heimasíðu síni 27.11.2014).  

Kaldbaksfólk lysti eisini at frætt, 
hví forkvinnan í náttúru- og um­
hvørvisnevndini, Turið Horn, kú­
vendi frá 26. apríl, tá grótið skuldi 
takast úr aftur Sundsá  og fyllast 
í grótbrot, til 27. apríl. Henda dag­
in kunngjørdi formaðurin í vinnu­
nevndini, Bogi Andreasen, at meiri­
lutin helt fast um, at náttúran á 
Sundi skuldi leggjast í oyði: 

Tann síðsti teinurin av natúr­
ligari fjøru við Kaldbaksfjørð. Har 
tað er útgrunt. Ein malargrótsfjøra. 
Ein av fáu sjóvarstrondunum í 
Suðurstreymi, har tað er sandbotn­
ur. Eitt eldorado hjá kavarum. Eitt 
av stóru æðuvørpunum í landinum. 
Ein góð reyðsprøkuleið. Ein góð 
fiskileið. Har sjáldsamur fiskur 
finst. Og har ein av fáu sjósílaáu­
num í Suðurstreymoy eru.

Men hvønn týdning hevur fjøl­
broytt náttúra móti einum skemm­
andi grótkasti við dálkandi ídnaði? 

Fastlæsta støðan hjá meiriluta­
num minnir meg orðini hjá keisara­
num Cato tí Eldra: ”Annars haldi eg, 
at Karthago eigur at verða lagdur 
í oyði”.

Glantrileikur - sorgarleikur
Annar borgarstjórin skýrdi leikin 
hjá minnilutanum fyri glantrileik. 
Kanska var leikurin hjá meiriluta­
num meira ein sorgarleikur – ein 
tragedia. 

Varaborgarstjórin helt eina 
verjurøðu fyri Sundsmálinum. 
Kom at hugsa um verjurøðu Sokra­
tesar. Hon er fyndug, eitt meistar­
averk. Hann var ákærdur. Kanska 
følir varaborgarstjórin seg sum á 
ákærubonki. Kanska rætt. Vit – 

fólkið í Føroyum, orsakað Kaldbak 
– halda, at tey sjey hava vanvirt 
okkum og leggja sektin á eina heila 
bygd. 

Helst hevur eygleiðarin, Vagn­
ur Michelsen, á áhugaverda port­
alinum Hvannrók, rætt, tá hann 
brúkar lýsingarorðið ússaligt um 
orð borgarstjórans og varaborg­
arstjórans. Ikki minst tá neyðugt 
er at reingja veruleikar. Hótta við 
endurgjaldskrøvum. Ella bera 
fram lygnir, sum fyrrverandi borg­
arstjórin vísir á.

Aftur fingu áhoyrarnir á bý­
ráðsfundinum at vita, at meirilutin 
hevði arvað hetta málið. Varaborg­
arstjórin fær tað at ljóða sum um, 
at nakað bindandi er undirskrivað 
í farna valskeiði. 

Ja, í einum skrivi til Kaldbaks­
nevndina frá meirilutanum varð 
enntá skrivað – svart á hvítum – at 
undanfarna býráð hevði undirritað 
avtaluna um at taka ímóti grótinum 
og leggja tað á Sundi. Hóast sitandi 
borgarstjóri undirritaði endaligu 
avtaluna tann 27. apríl. Eg skuldseti 
ikki nakran fyri at lúgva tilvitað, 
men ósannindi er tað so!  

Á-hugabólkurin og Kaldbaks­
nevndin hava søkt um innlit í øll 
skjøl í málinum, men vit hava ikki 
fingið innlit í nakra avtalu, sum 
varð gjørd undan valinum. Fanst 
ein slík bindandi avtala, hevði hon 
óivað komið í snarposti.

Treytin fyri at leggja eitt vinnu­
øki á Sundi er ein broytt byggisam­
tykt. Tilgongdin at broyta eina 
byggisamtykt er nevndarviðgerð 
og samtykki. Viðgerð og samtykki 
í býráðnum. Og tað gjørdi býráðið 
einmælt í november – lat okkum 
nevna tað við 1.viðgerð. Síðani kem­
ur demokratiska tilgongdin, tá fólk 
kunnu senda inn hoyringsskriv ella 
mótmæli. Hoyringsfreistin var úti 

20. januar. Og í hesum máli fekk 
býráðið eitt dyggiligt mótmæli frá 
eini heilari bygd.

Lurtaði ikki eftir bygdini
Býráðið valdi ikki at lurta eftir 
fólkaynskinum í Kaldbak, og sam­
tykti við 2. viðgerð at broyta bygg­
isamtyktina 2. mars. Men fyri at 
broytingin skal fáa endaligt gildi, 
skal Heilsu- og Innlendismálaráðið 
eisini staðfesta hana. Aðalráðið tók 
heldur ikki ynskið hjá eini heilari 
bygd til eftirtektar, og staðfesti 
broytingina – vinnuøkið – tann 23. 
mars.

Nústani tá kann Tórshavnar 
Kommuna gera nakra bindandi 
avtalu. Annars hevði hoyringstíð­
arskeiðið bara verið illusoriskt. 
Tað merkir, at nógv av tí, sum m. a. 
varaborgarstjórin og borgarstjórin 

hava borið fram um bindandi avtal­
ur, hóttanir um endurgjaldskrav, 
eru lutvíst ósannindi og lutvíst 
rangsnúgving.

Vit hava valt eitt býráð at finna 
loysnir. Eisini aðrar loysnir fyri 
Kaldbaksfjørð enn grótfyllingina á 
Sundi. Hvar er høga hugflogið, sum 
vit sóu í valstríðnum síðsta heyst? 

Vit hava valt eitt býráð at tæna 
okkum íbúgvum. Vit hava ikki valt 
eitt býráð at traðka okkum undir 
fót og vanvirða okkum. Vit hava 
ikki valt eitt býráð at vera papa­
geykur hjá embætisfólkum. 

Neyvan hevði meirilutin í býráð­
num gjørt tað, sum hann ger ímóti 
fjarðabúgvunum, um ein triðingur 
av fólkinum í Havnini, 6000 fólk, 
høvdu møtt upp á Vaglinum. Gevið 
gætur, at ein triðingur av fólkatal­

inum í Kaldbak og á Sundi møttu 
upp á býráðsfundi. 

Hví? Jú, tí at tey vilja ikki hava 
eitt vinnuøki aftrat 600 til 800 
metrar frá bygdini. Tey vilja, at 
Tórshavnar býráð virðir ynskið um 
at varðveita restina av náttúruni 
við fjørðin. Tey vilja, at Tórshavnar 
býráð virðir tey sum eitt fólk við 
somu rættindum sum onnur.

Frammanunan er eitt vinnuøki 
við asfaltverki, óruddi, oljutangum 
og einum el-verki hinumegin fjørð­
in. Og so skal eitt el-verk byggjast 
aftrat. Hetta er nóg mikið. 

Endi við orðunum hjá Schiller:  
”Móti fávitsku stríðast sjálvt guð­
arnir til fánýtis”.

Í Niðaru Soylugørðum í 
Kaldbak, 25. juni 2017

